
   Челепи

   Геннадий Юмарт | Сăвă

   Хаç папай та Эссепе, 

Е Мехмет ятпа çӳретĕн,

Ăсупа та ĕçупе

Çур пин çул тĕлĕнтеретĕн.



Тымару сан хамăрта,

Чăвашран ӳтленнĕ эсĕ.

Вил тăпру – ют масарта,

Ют масар - тутар кĕтесĕ.



Эс тухса мăсăльмана

Ун тĕнне мухтанă, сарнă.

Пĕтĕмпех тăван ялна

Ислама кĕртме пултарнă.



Пулнă эсĕ Меккăра,

Мăхамет çĕрне пуç тайнă.

Стамбула юлса вара

Ăс пухса çынна ăс панă.



Эс каланă: пул ĕçчен,

Чун илемĕ вăл — сăпайлăх...

Кĕнеке те ун çинчен

Эс çырса хăварнă лайăх.



Челепи – сан тĕп яту,

Сулейман патшан ыр хакĕ.

Ятунта – сан хăвату,

Çав хăват – чăваш ахахĕ.



Таврăнсан пăхатăн та –

Аллаха ялу йăлт маннă.

Юлмасан та ялунта

Пулмăн эс чăваш тăшманĕ.



Кам кама пуç çапасси –

Çыннăн ирĕкĕ вăл теççĕ.

Çураçулăх тупасси –

Акă мĕн сăваплă теççĕ.



Эс тахçан хайланине,

Ах, тупасчĕ те вуласчĕ.

Ыр сунса каланине

Халĕ ман ăша хывасчĕ...

  